
CARLOS BAENA - ALERGIAREN MUNDUko ERAKUNDEAREN PRESIDENTEA 

«Asmak 25.000 haurren heriotza goiztiarra eragiten du urtero munduan» 

Lau umetik batek bronkioetako buxadura noizbait izaten duela-eta, oso kontuan hartzeko gaitza da asma, adituak dioenez 

AINARA ARGOITIA - BILBO 

Carlos Baena WAO Alergiaren Munduko Erakundeko presidentea da. Egunotan Bilboko Euskalduna jauregian egin den Alergia eta Asmaren Gaineko Nazioarteko Kongresuan parte hartu du. Kongresuan eztabaidatutako gaien inguruan berba egin dugu harekin. 

Mendebaldean lau umetik batek du alergiaren bat, eta munduan hamar lagunetik bostek asma arazoak izan dituzte noizbait. 

Datuek erakusten duten legez, oso kontuan hartzeko gaixotasunak dira. Asmak, esaterako, 25.000 ume eta neraberen heriotza goiztiarra eragiten du urtero, munduan. Eta hamar umetik lauk bronkioetako buxadura izaten dute noizbait. Sei eta zazpi urte bitarteko umeei eta 13 eta 14 bitartekoei erasaten die gehien asmak. Bestalde, zuk esandakoa ere egia da. Mendebaldeko herrietan lau umetik batek alergiaren bat du. Datu bat: umeen %15ek dute rinitis alergikoa. Sudur-barrunbeetako mukosaren hantura da rinitisa, eta, gehienetan, gehiegizko muki jarioarekin batera agertzen da. Kezkatuta gaude gaixotasun hauek hartu duten indarrarekin. Batetik, gaixoen bizi-kalitatea asko eskasten dutelako, eta, bestetik, gastu handia suposatzen duelako. 

Urte askoan, herrialde industrializatuetan pobreetan baino kasu gehiago izan dira. Joera horrek segitzen al du?Azken bi hamarkadetan alergia eta asma kasuak asko ugaritu dira. Zorionez, ematen du azken bost urteotan lortu dugula joera hori gelditzea, baina herrialde industrializatuetan bakarrik. Garatzeko bidean diren herrialdeetan jarraitu egin du goranzko joera horrek. Latinoamerikan, esaterako, asko ugaritu dira alergia kasuak. Are gehiago, Europa mendebaldean baino kasu gehiago daude han egun. Tropikoaz azpiko herrialdeetakoak dira denetan daturik larrienak. Horrek guztiak badu azalpen argi bat: munduko biztanleen bi heren garatzeko bidean diren herrialdeetan bizi dira. Era berean, herrialde horiek arazo handiak dituzte botikak eskuratzeko, bereziki pobreenek. 

Asmak umeengan duen eragina aztertu duzue. Umeei eta pertsona helduei jartzen zaien tratamendua oso antzekoa dela esan duzue, baina ezberdin zaindu behar direla. Zer esan nahi du horrek? 

Ezberdintasun batzuk badaude. Batetik, umeetan, bereziki gaixotasunaren fase goiztiarrenetan, asmak kalte gutxiago egiten die bronkioetako ehunei. Bestalde, umeetan, asma kasu asko alergiei lotuta egoten dira; ez horrenbeste, helduetan. Azkenik, tratamendu goiztiarra askoz eraginkorragoa da umeetan pertsona helduetan baino. Batzuentzako eta besteentzako botikak antzekoak dira, baina hainbat kontu hartu behar dira aintzat. Helduen kasuan, esaterako, komeni da osteoporosia zaintzea. Umeen kasuan, berriz, botika horiek hazkuntzan izango duten eragina zaindu behar da. 

Zelan jakin dezakegu ume batek asma duela? 

Egin diren ikerketek argi erakusten dute umeen %40k izaten dutela bronkioetako buxadura. Arnasa zelan hartzen duten aztertzeko, bularrean entzungailua jartzen badiegu, ikusiko dugu txistu egiten dutela. Edozelan ere, horietatik erdiek sei urte bete aurretik gaindituko dute arazo hori. Gainerakoek, ostera, bizi osorako izango dute. Gurasoetako batek asma izatea ere zantzua izan daiteke: ama asmaduna bada, umeak arrisku handiagoa izango du asma izateko. Osasunari eta inguruari lotutako beste faktore batzuk ere badira. 

Esaterako? 

Umeak rinitisa, ekzemak, edo jaki jakin bati alergia izatea, esaterako. Izatea edo noizbait eduki izana. Ume askok izaten diote txikitan jaki jakin bati alergia; bereziki, behi esneari. 

Jaki batekiko jasanezintasuna eta alergia gauza bera dira? 

Ez. Pertsona gehienentzat normalak diren eragileen aurrean gorputzak agertzen duen gehiegizko sentikortasuna izatea da alergia. Etxeko hautsari, behi esneari, arrautza gorringoari edo polenari izan dakioke alergia, esate baterako. 

Egin al daiteke zerbait asma saihesteko? 

Amak erretzen badu seme-alabek arrisku handiagoa izango dute asma izateko. Haurdunaldian erre ote zuen galdetuko diogu. Erre badu, umeak are arrisku handiagoa izango du. Genetikak zeresan handia du, baina tabakoak ere badu eragina, eta noski, erretzeari uztea askoz errazagoa da genetika argitzea baino. Tabakoaren inguruan idatzitako guztia bildu, eta Alergiaren eta asma alergikoaren prebentzioa izenburuko txostena egin dugu guk. Herritarrak eta bereziki agintariak kontzientziatzea da txosten horren azken helburua. Izan ere, gauza asko egin daitezke. Adibidez, ingurumena zaintzeko politikak sustatu, alergiaren eta asmaren kontrako botikak doan eman... Izan ere, kontuan izan behar dugu gaixotasun kronikoak direla hauek, eta beraz, tratamendu kronikoa eskatzen dutela. 

Asma edo alergia dutenek bizi kalitate txarra dutela onartzea izan ei da arlo honetan egin den aurrerapenik handiena. Ados zaude? 

Gehitxo esatea dela iruditzen zait. Argi dago, hala ere, gaitz hauek dituztenen bizi-kalitatea eskasa dela. Baina arrazoi zati bat ere badu hori esan duenak. Gaitz horiek bizi-kalitatearengan duten eragina neurtzeko metodologiak garatzea izan da aurrerapausorik handiena. Eta era berean, bizi-kalitatea hobetzen botikek zenbat laguntzen duten neurtu ahal izatea. 

Edozelan ere, botikak hartzea ere ez ei da nahikoa. 

Ez. Hipertentsioa duten pertsonek ere ez dute ezer egiten botikak hartzearekin eta hemen berdin. Hipertentsioa dutenek gatz gutxi jan behar dute, pisua zaindu behar dute, tabakoa utzi behar dute, kirola egin... Tratamendu integrala da. Hilean behin ziztatzea ez da nahikoa. Alergologoak esandakoa zorrotz bete behar da. Eta ondo jakin behar duzu zerk egiten dizun kalte, eta zer egin dezakezun hobeto bizitzeko. Jakin behar duzu hautsari alergia badiozu, egunero kendu behar duzula eta ez zaizula komeni ganbaretan ibiltzea, esaterako. 

Hautsa egunero kendu beharra aipatu duzu. Higienearen Teoriaren arabera, baina, larregizko higienea alergiaren faktore eragile bat da. 

Teoria horren arabera, gure immunitate sistemaren egiteko nagusia arrotzei ateak ixtea da, hau da, birusei, bakterioei... Guk birus horiek hiltzen baditugu, edo inguru garbiago batean bizi bagara, gure immunitate sistema ahultzen dugu. Eta babestu beharrean min egiten digu. Teoria horrek indar handia galdu zuen Latinoamerikako kasuen berri eman zenean. Hau da, Latinoamerikan Europan baino alergia eta asma kasu gehiago zeudela jakin zenean. Eztabaida handia dago horren inguruan. 

